O gran Pari
I esperts liturgjics a disin che une des justis rivalutazions di chescj agns e je la centralitât de Pasche, ben plui impuartante dal Nadâl, ancje se mancul poetiche. Il Nadâl nus fâs vai di comozion ma la Pasche nus libere dal pecjât e de muart.

O crôt che te tradizion de nestre int chest al sedi simpri stât. Baste là a viodi il tesaur di custumancis, rapresentazions musicâls o teatrâls, devozions e vie. La Pasche e a une muse dople ma inseparabil: la muart e la resurezion di Crist. Se noi mûr no nus salve e se nol resurìs il Pari nol ratifiche cheste salvece. De muart la vite, duncje, e la vite midiant de muart. Nol è però di dâsi di marivee che, dai doi aspiets, dolorôs e gloriôs, nô o vediti privilegjât il prin. Ancje pal fat che il dolôr e la muart ju sperimentìn e la resurezion nus tocje dome erodile. Te passion dal Signôr, tal rac de so muart, te Madone adolorade cul Fi sui zenoi, ognun di nô al celebre in Gualchi maniere la nestre passion, muart e deposizion personâl e coletive.

Des tantis preieris o cjantis peadis al timp de passion, mi plâs ricuardà une che le âi sintude tai miei agns di Cjargne. Le cjantaye il Guizardo, che nô lu clamavin "il profete". No dome in Coresime ma dut l'an; e no dome a Rualp e Val ma in ducj i paîs de val d'Incjaroi e dal Bût, che lui ju passave fûr par fûr cuntune grande crôs su lis sôs spalis fuartis.

Ogni vinars, a trê, la ore de muart dal Signôr, cun ogni sorte di timp o di frêt, il Guizardo al montave suntun muret o suntune colone fûr dal Neto, in maniucis, voltolant la gjachete come che e fos une fionde, e al dave su il so cjant, cuntune vôs profonde e tremende, che le sintivin par ducj i cucs e lis concjis e il revoc al rivave fintremai a Luviee. Cussì dute la int a vore pai cjamps e pai prâts e ancje i cjamps e i prâts e lis plantis e lis rosis e lis monts e il cîl a partecipavin a cheste invocazion cosmiche di remission gjenerâl.

Il timp al a menât vie ancje il biât Guizardo, segnât e cunsumat dal mal e de disperazion, propit come il Crist de passion. Al polse te pas dal plan di san Martin, veglat de glesie e de Tersadie. Pai prâts e cjamps no si sint plui la so vôs ancje parcè che no 'nd è restade int a scoltâlu. Jo mi soi permetût di puartâmi vie, fra i tancj ricuarts, ancje il so cjant. E o ai volût che lu impari la me gnove int, di mût che al gambie il cjantôr ma no cesse la laude. Di fat ogni vinars dal an nô o din su chest cjant straordenari che culi o spar-ferìs a la meditazion di ducj.

"O gran Pari di pietât, 

che par nô sês stât svenât, 

vês spandût dut cuant il sanc.

E pai nestris mancjaments

vês patît ce grancj torments, 

condanât fint a la muart. 

Flagjelat a la colone, 

cu lis spinis par corone, 

che a passarìn ogni mâl.

Strissinât sul mont Calvari, 

fra ladrons, come un gran lari, 

flagjelât al ultin fin.

Redentôr nestri amorôs, 

che par nô sês muart in crôs 

e in cîl sês gloriôs.

Pa lis oparis compidis, 

fait che a restin chês feridis

e lis viodi il pecjadôr. 

Vô, Signôr, che o sês tant bon 

e al ladron vês dât perdon,

fait cun nô la remission.

Amen".

Mi plasarès che il cjant dal Guizardo, come lis semencis che il spirit al sparnice in chest aiar di primevere, al les in lunc e in larc par chest nestri Friûl che al vîf di simpri la so passion. Par patì cul Signôr. Par spartì cun lui l'angunie e la muart Par spartì cun lui la resurezion ancje intal timp. Al sarès il plui biel regâl di Pasche e la ricompense plui biele al umil cjant dal nestri umil profete.

